
МIФАПАЭТЫКА БАБРА Ў ТРАДЫЦЫЙНАЙ КУЛЬТУРЫ 
БЕЛАРУСАЎ: КРАЯЗНАЎЧЫ I ЛIНГВIСТЫЧНЫ АСПЕКТ 

 

Многія прадстаўнiкі фауны, таксама як і адзінкі расліннага свету, у 

традыцыйнай народнай культуры набылі семіятычны статус. Вывучэнне 

знакавай прыроды аб’ектаў навакольнага свету адкрывае новыя пласты 

архаічных вераванняў славян і з’яўляецца вельмі перспектыўным. 

З цягам часу, набыў семiятычны статус i распаўсюджаны некалi ў 

Беларусi пушны звярок, жыхар цiхiх лясных вадаёмаў, бабёр. «Бабёр займае 

значнае месца ў духоўнай спадчыне беларусаў i выступае як сiмвал многiх 

аспектаў жыцця чалавека» [2, с. 35]. У міфалагічнай карціне свету славяне 

змясцiлi бабра ў нiжнiм ярусе, у воднай прасторы, але побач з яварам, 

Сусветным дрэвам. «Бабёр сiмвалiзуе багацце, дабрабыт, здароўе ― бабровае 

футра, шапка часта выкарыстоўваюцца як вобраз багацця ў вянчальна-

вiншавальных валачобных песнях. Бабёр лiчыўся сiмвалам мужчынскага 

пачатку, вобразам жанiха ў парах»  [2, с. 36]. 

«У многiх славянскiх мовах Бабёр рыфмуецца з «-дабро»:  «Усе бабры 

― дабры, адна выдра лiхая», «Хто заб’е бабра, таму не будзе дабра» ды iнш. 

Апошняе выслоўе адлюстроўвае нашу рэальнасць, калi  бабры, бабровыя гонi 

ахоўвалiся законам» [2, с. 36]. Згодна Статута ВКЛ 1588 г. (раздзел 10, арт. 9) 

за кожнага забiтага карага бабра назначалася плата 2 капы грошай, а за 

чорнага ― 4 капы. «Забарона лавiць, забiваць чужых баброў, разбураць iх 

паселiшчы цi зганяць з месцаў пражывання, ведучы блiзка 

сельскагаспадарчую дзейнасць, вызначалася пiсаным законам, але мела i 

мiфалагiчную матывацыю: злоўлены Бабёр плача («плача, як бабёр»), яго 

пакуты адгукаюцца крыўдзiцелю ― Бабёр «пераплача» ўсю сям’ю таго, хто 

яго злавiў , сям’я вымрэ» [2,  с. 36]. 

Тое, што Бабёр займае канкрэтнае месца як сімвал многіх аспектаў 

жыцця чалавека, пацвярджаецца дадзенымі тапанiмiкі. Як сведчаць 

даследчыкі, тапонiмы даюць карысную iнфармацыю пра этнагенетычныя 

працэсы, гiстарычныя падзеi, лакальныя з’явы культуры і прыродныя 

асаблiвасцi пэўнай мясцiны. Бабёр ушаноўваўся iндаеўрапейцамi, карэннымi 

народамi Паўночнай Амерыкi  i Заходняй Сiбiры. У Беларусi, відавочна, 

самай выразна матываванай з’яўляецца назва горада Бабруйск. Звернем увагу 

на пасёлак гарадскога тыпу Бобр, шмат беларускiх вёсак маюць назвы Бобр, 

Бабры, Стары Бобр, Бобрык, Баброўка, Баброва, Бабровiчы, Баброўнiкi, 

Баброўня, Бабруйшчына, Бабраняты. Маюцца на тэрытрорыi Беларусi i 

«бабровыя» гiдронiмы: рэкi Бобр, Бобрык, Бабруйка, азёры Бобрыца, 

Бабровiчскае. 

Самы буйны населены пункт на тэрыторыi Беларусi, якi носiць назву, 

матываваную лексемай бабёр ― горад Бабруйск. Летапiсны Бобровск, 

Бобруеск, Бобрусек, Бабруйск узгадваецца ў пiсьмовых крынiцах з 1387 г. 

(дагаворная грамата князя Лiтоўскакга i Рускага Ягайлы i яго брата 

Скiрыгайлы). [3, с. 5] Бабруйск з’яўляўся цэнтрам Бабруйскай воласцi. Такi 

парадак кiравання захоўваўся да другой паловы XVI ст. «Цэнтрам абароны 

горада i яго адмiнiстрацйным цэнтрам з’яўляўся Бабруйскi замак, якi iснаваў 

у XIV-XVIII ст. на высокiм правым беразе р. Бярэзiны, непадалёку ад злiцця 

яе з р. Бабруйкай» [4, с. 199]. Пад час вайны Расii з Рэччу Паспалiтай 1654-

1667 гг. Бабруйскi замак быў спалены казацкiмi войскамi. У 1807-1836 гг. на 

месцы былога замка была пабудавана Бабруйская крэпасць. Наконт 

паходжання назвы горада бытуе некалькi версiй. Па-першае, зафiксаваны 

паданнi, якiя сведчаць аб тым, што назва горада ўтварылася ад iмя храбрага 

мужа, абаронца сваёй малой радзiмы. 

Адзначым, што гiпотэзы аб утварэннi назваў населенных пунктаў ад 

iмёнаў гераiчных асоб цi заснавальнiкаў, даволi пашыраныя ва ўсходнiх 

славян i далёка не заўсёды пацвярджаюцца навуковымi дадзенымi. Па-

другое, можна меркаваць, што ў назве горада ёсць адгалосак старажытнага 

промысла, бо прыкладна на тым самым месцы, дзе зараз стаiць Бабруйск, у 

IX-XI стст. было паселiшча, жыхары якога займалiся, галоўным чынам, 

паляваннем на баброў i рыбалоўствам. Па-трэцяе, назва горада магла 

ўтварыцца ад назвы ракi. Горад i Бабруйскi замак пабудаваны на беразе ракi 

Бабруi (зараз Бабруйка), адкуль пайшла назва горада. На беларускай 

этнамоўнай тэрыторыi, лiчыць В. П. Лемцюгова, назвы паселшчаў на -ск 

часта ўтвараюцца на базе гiдронiмаў. [5, с. 53] Некаторыя даследчыкi лiчаць, 

што назва ракi Бабруя мае блізкае паходжанне, i сэнс гэтага гiдронiма, пакуль 

што, не вызначаны. А гэта азначае, што, магчыма, паходжанне назвы горада 

Бабруйска навогул  не звязана з бабрамi. Тым не менш, Бабёр стаў сiмвалам 

горада. У 1988 г. Бабруйску быў нададзены герб, на якiм знайшлося месца i 

стылiзаванай выяве Бабра. (Гэты герб быў зменены ў 2005 г.) I 9-га верасня 

2006 г. у цэнтры горада быў устаноўлены помнiк Бабру. На наш погляд, 

развіццё і пашырэнне ў сацыяльна-культурнай сферы горада і раёна 

лакальнай традыцыі, звязанай з жывёлай-бабром, перспектыўнае, бо 

ўзбагачае культурнае асяроддзе, выхоўвае ў гараджанаў любоў да сваёй 

малой радзімы. 

Як сведчаць лінгвістычныя даследаванні, нельга сцвярджаць, што ўсе 

«бабровыя» тапонiмы ўтварылiся непасрэдна ад назвы прадстаўнiка 

беларускай фауны. Нярэдка да таго, як агульны назоўнiк у вынiку эвалюцыi 

семантыкi ператвараецца ў тапанiмiчную назву, на нейкiм прамежкавым 

этапе ён выконвае ролю ўласнага назоўнiка. Не выключана, што такiя назвы, 

як Баброўшчына, Бабровiчы, Бобрыкi ўтварылiся ад мяунушак цi ўласных 

старажытнаславянскiх iмёнаў Бобр, Бобрык i iнш., якiя належалі 

заснавальнікам названых паселiшчаў. «У XV – XVII ст. ст. побач з уласнымi 

асабовымi iмёнамi хрысцiянскага календара ўжывалiся iмёны-мянушкi 

апелятыўнага паходжання. Iмёны-мянушкi ў час iх узнiкнення заўсёды 

маюць пад сабой якi-небудзь рэальны факт. Часта яны характаразуюць асобу 

па знешняму выгляду цi характару» [1, c. 81-82]. Гэта датычыцца ўласных 

старажытнаславянскiх iмёнаў, многiя з якiх утварылiся ад назваў жывёл, 

раслiн, увасобілі ў сабе пэўныя характарастыкi. 

Ад мянушак i дахрысцiянскiх iмёнаў утварылiся многiя прозвiшчы. Не 

сталi выключэннем i «бабровыя» антрапонiмы. Так, у гiстарычных крыніцах 

зафiксаваны наступныя ўсходнеславянскія прозвiшчы: Бобр, Бабёр, Бобер, 

Баброў, Бабровiч, Бобрык, Бобрыкаў, Бабрук, Бабракоў, Бабярэц, Бабрыцкi. 

Да сучасных беларускiх прозвiшчаў старажытнага паходжання даследчыкi 

адносяць наступныя антрапонiмы: Бобр, Бобрык, Бобер, Бабёр. 

Такiм чынам, можна адзначыць, што міфапаэтыка бабра ў беларускай 

народнай традыцыйнай культуры мае даволі развітую семантыку. Гэта 

абумоўлена тым, што міфалагічны светапогляд уключае асэнсаванне 

прыроднага асяроддзя чалавека і яго працоўных практык. У вывучэнні 

праблем міфапаэтыкі карысныя не толькі дадзеныя фальклорных тэкстаў, але 

і звесткі з лiнгвiстыкі (тапанімікі, антрапанімікі), гісторыі i краязнаўства. 

